
Espainiaren hazkunde ekonomikoaren burbuilak 
neurriz kanpoko ongizate estatua sortu duela uste du 
Lopez Casasnovasek. Krisiaren ondorioz burbuila hustu
denean, ongizate estatuak «egokitu» egin behar duela dio.

Jakes Goikoetxea  Donostia

Hitz- jario ederrekoa da Guillem
Lopez Casasnovas (Ciutadella,
Herrialde Katalanak, 1955). Ma-
hai gaineko blackberry-ak uzten
dion bitartean behintzat, bata
bestearen atzetik jaso baititu
deiak. Telefonoaren etenak gain-
dituta, hitz egiten hasi eta ia ez du
etenik egin, mahai gainean duen
kafea ahazteraino. Kafea hotza
eta trago bakarrean hartu du
Pompeu Fabra unibertsitateko
Ekonomia katedradunak. Euskal
Herriko Unibertsitatearen Udako
Ikastaroetan parte hartu du, On-
gizate estatua bidegurutzean:
erronka berriak krisi globalaren
aurrean ikastaroan. Belaunal-
dien ongizatearen iraunkortasu-
nari buruzko hitzaldia eman zuen
asteazkenean.
G Ongizate estatua arriskuan al

dago?
E Bai. Ez dut uste ongizate esta-
tua burbuila baten moduan hus-
tuko edo txikituko denik, baina
gaur egun dugun presio fiskala
eta benetako BPGa ikusita, lekuz
kanpo dago ongizate estatu han-
diagoan eta hobean pentsatzea.
Ez da gutxituko, zenbait eskubide
sortu eta gero oso zaila baita atze-
ra egitea. Baina ez gara Alemania-
ren edo Eskandinaviako herrial-
deen parera iritsiko.
G Ez dago gutxitzeko arriskua?
E Gutxitzekoa baino gehiago,
egokitzekoa. 
G Horrek eufemismo bat dirudi.
E Ez, ez da hala. Krisiak erakutsi
du Espainiako barne produktu
gordina (BPGa) puztuta zegoela,
eta, beraz, puztutako BPG horri
esker hazi den ongizate estatuak
berezko neurrira egokitu behar
duela. Espainiak sortu duen ongi-
zate estatua ez dator bat bere be-
netako aberastasunarekin. Es-
painiak berari dagokion errenta
baino handiagoa eduki du.
G Nola?
E Kanpo defizitari eta kanpoko
finantzaketari esker, zorpetzeari
esker. Benetan garen baino abera-
tsago sentitu gara. Beraz, ustezko
errenta handiago horrekin ongi-
zate estatu bat sortu dugu; baina
burbuila hustu denean, errenta
hori desagertzen ari da. Kalku-
luen arabera, errentaren %10 ez
zen gurea, utzitako dirua zen. Di-
ru hori erretiratu denean, jaisten
ari dira, bai okupazioa, bai erren-
ta, biztanleko BPGa.

Baina gure gizarte gastua pen-
tsatua dago gure BPGa benetakoa
baino %10 handiagoa zenerako,
garen baino %10 aberatsagoak gi-
nenerako. Orain ongizate estatua
txikitu egin behar da, betiere mo-
du ordenatuan, eta ez momentu-
ko inertzia politikoen arabera.
G Benetako errentaren eta gizarte

zerbitzuen neurriaren arteko aldeak
norbaiti eragingo al dio bereziki?
E Gazteei batez ere. Ongizateari
dagokionez, hausten ari da belau-
naldien arteko oreka, edadetuen

eta gazteen arteko aldea handi-
tzen ari da.
G Zergatik?
E Ongizate estatuaren egitura
sortuta daukazunean, horrek
inertzia batzuk eragiten ditu.
Behin zerbitzu edo eskubide bat
sortuta, erabakiek ez dute atzera
bueltarik, oso zaila da. Gizarte
gastuaren barruan, nabarmena
da edadetuen aldeko joera: Men-
dekotasun Legearen gastu gehie-
na edadetuetan egiten da, osasun
gastuaren erdia baino gehiago ere
bai, pentsioak... Eta herritarren
zahartzearen ondorioz, gero eta
herritar gehiagok baliatzen dituz-
te eskubide horiek. Eskubide eta
zerbitzu horiek gastu finko bat
dute, gero eta handiagoa, eta, be-
raz, gero eta diru gehiago gasta-
tzen da edadetuetan. 

Behin hori ordainduta, Espai-
niako Gobernuak zer gehiagotan
gasta dezakeen ikusten du. Eta di-
ru arazoak baditu, beste gastu ho-
riek itxaron dezaketela erabaki-
tzen du: lan merkatuan sartzeko

politikak, enplegu politika akti-
boak... 
G Gazteak al dira galtzaile nagu-

siak?
E Langabeak, ez errentarik ez

prestakuntzarik ez duten gazte-
ak... Gazteen ongizatea hobetze-
ko politikak beti itxaron egin be-
har du, ezinezkoa baita gastu pu-
blikoa handitzea. Joera horrek gi-

zarte kohesioa hausten du. Gazte
horiek ez dute enplegurik, ez pres-
takuntzarik, ez gurasoen etxea
uzteko itxaropenik. Zer errenta
dute gazte horiek? Langabezian
daudenek, errentarik ez, eta lana
dutenek, zabor kontratua. Zer
ematen die sektore publikoak?
Ezer ez. Edadetu gehienek, aldiz,
beren bizi mailari euts diezaioke-
te. 
G Zer egin beharko litzateke gazte

horiei begira?
E Hezkuntza politikak, lanbide
heziketako politikak, lehen lan-
postuak sortzeko politikak, work-
fare politikak (laguntzak lana bi-
latzearen truke)... Baliabideak ja-
rri behar dira belaunaldi gaztee-
nen eta edadetuenen ongizatea-
ren artean aldea hain handia ez
izateko.
G Zer egiten dute beste herrialde

batzuetan?
E Eskandinaviako herrialdeak
welfare politiketatik workfare po-
litiketara pasatzen ari dira. Esta-
tuak gazteei laguntzak ematen

dizkie, baina baldintza batekin:
lana bilatzea, prestatzea edo nor-
beraren lanpostua sustatzea.    
G Gizarte zerbitzuak egokitzeaz

hitz egiten denean,beti gastuak mu-
rrizteaz hitz egiten da; ez,ordea,diru
sarrerak handitzeaz.Ezin al da presio
fiskala handitu ongizate estatuari
eusteko?
E Bai, baina erabaki politikoa da,
ez teknikoa, dituen ondorio guz-
tiengatik. Nik dakidala, Kongre-
suan IU bakarrik dago presio fis-
kala handitzearen alde ongizate
estatua hobetzeko.  

Orain presio fiskala berriz osa-
tzeari buruz hitz egiten ari dira,
hau da, presio fiskalari eutsita, ka-
pital errentei zergak jaistea eta ze-
harkako zergak igotzea. Ecofine-
ko herrialde guztiek egin dute ze-
harkako zergak igotzearen alde.

Ikuspuntu akademiko batetik,
joera erregresiboa nagusitzen ari
da: alde batetik, zeharkako zerge-
kin ordezkatzen ari dira zuzeneko
zergak, zuzenekoak progresiboak
eta justuagoak diren arren; beste-
tik, zerga zuzenen kasuan, tratu
hobea ematen diete kapital erren-
tei lan errentei baino.
G Herritarrak zergen bidez ordain-

tzen ditu gizarte zerbitzuak. Zergez
gain, zerbitzu batzuk erabiltzeaga-
tik aparte ere ordaindu beharko al
du? Zu zeu horren aldekoa zara.
E Gizarte zerbitzuak erabiltzea-
gatik ordaintzeak oso harrera txa-
rra du. Nik tasa hitza erabiltzen
dut. Unibertsitatean ikasleek ma-
trikularen zati bat ordaintzen du-
te, %20 inguru, eta tasa deitzen
diogu. Ordainketa horrek baliabi-
deen banaketa justuagoa ahalbi-
detzen du. Errenta altuenen alde-
ko joera duten zerbitzuetan or-
daindu egin behar da, beharko!
G Aditua zara osasun zerbitzuen

kudeaketan. Ordaindu egin behar al
da osasun zerbitzuak erabiltzeaga-
tik?
E Jada ordaintzen da. Botiken
kasuan, esaterako, erreferentzia
prezioak daude. Generikoa ema-
ten dizute eta markakoa nahi ba-
duzu, diferentzia ordaintzen du-
zu. Eraginkorra al da? Bai. Justua
al da? Bai. Nahikeria norberak or-
daindu behar du. Mendekotasun
Legean, goi hezkuntzan, osasune-
an... badaude aparteko ordainke-
tak zerbitzuak erabiltzeagatik.

Hori guztia esanda, argitu egin
behar da zertarako nahi den era-
biltzaileak ordaintzea. Batzuetan
diru gehiago biltzeko da; beste ba-
tzuetan, berriz, kontsumoa jaiste-
ko, gastua jaisteko. Generikoen
kasuan, esaterako.
G Normalean osasun zerbitzuetara

joateagatik ordaindu beharra aipa-
tzen da, jendeak gehiegi erabiltzen
dituela esaten dutelako.
E Kontu hori ez da ekonomiala-
riona, osasun zerbitzuetako pro-
fesionalena baizik. Haiek esan be-
har dute zein arlotan gertatzen di-
ren gehiegikeriak eta alferreko
erabilera, eta gero guk lagunduko
diegu.

Guillem Lopez Casasnovas  · UPFko irakaslea

«Espainiaren ongizate
estatua ez dator bat 
haren aberastasunarekin»

«Ongizatean,
handitzen ari da
gazteen 
eta edadetuen
arteko aldea»

«Errenta altuenen
aldeko joera duten
zerbitzuetan
ordaindu egin behar
da, beharko!»

